
Dell’AneideCanto v.








165.




Sò Ascanio vuostro ccà; benaggia aguanno;
Te, vediteme tutte, e se levaje
Lo cemmiero da capo, e jastemmanno
’Nante a li piede suoje se lo jettaje.
A gamme ’n cuollo Anea corze volanno,
E tutta llà de pressa le trovaje
Chell’autrà gente, e chelle spaventate
Da ccà, e da là fujeano sparpagliate.




166.




’Ntrà li vuosche, e recuoncole se ’mpizza
Chella razza ’mardetta, e già se pente,
Odia la stessa luce, e arraggiatizza
Pentuta s’addenocchia a li paciente:
E le mano soe propie pe la stizza
Ogn’una se stracciava co li diente
Dicenno, oimmene, oimmè, che sbarione!
Che mal’ann’aggia l’Irede, e Giunone.




167.




Ma si bè chelle s’erano mutate,
Saudo però lo fuoco se ne steva:
E da la stoppa, e tavole ’mpeciate
No fummo graddo grasso ne saglieva.
E da fora, e da dintro appeccecate
Trionfano le shiamme, e s’accedeva
La gente a tirare acqua da lo mare,
Ne chelle shiamme ponno maje stutare.




168.




N’happe à ’mpazzire Anea, e chiù arraggiato
De chi và pe li debbete ’mpresone,
Se stracciaje lo cappotto de scarlato,
E sbafa a Giove co sta gratione:
Giove, si già de nui non si scordato,
Chell’antica pietà, che co li buone
Sempe ’ntrà le desgratie l’hai mostrata,
Mostra co mico, e sarvarme st’armata.

